
Dell’Aneide
Canto i.





77.




Gnornò, respose Anea, de ssa figliola
Non sapimmo lo comme, ne lo quale;
O Dea ca sse bellizze, e la parola
Non sò cosa de femmena mortale:
Io ’nce vorria scommettere na mola,
Ca de lo Sole si sore carnale;
O quarche bella ninfa semedea,
O sarraje la seconna Cetarea.




78.




Che l’anne tuoje te siano ’mprofecate,
Ajuto, o Ninfa, ò Dea, da te volimmo:
Dimme dove la sciorte nc’hà jettate?
Che Cielo stranio è chisto, che vedimmo?
Dall’onne, e da lo viento stratiate,
Che paese sia chisto, non sapimmo;
Ca te prommetto sacreficie, e duone,
E ne juro pe l’arma de Vavone.




79.




Oibbò, chella respose, a me st’onure?
Sò comme tutte l’autre femmenelle;
Me facite arrossire, ò miei segnure:
Simmo de Tiro, e simmo vergenelle.
E fare caccia pe ste serve ascure
L’hanno pe osanza tutte le zitelle,
Lo carcasso co nui sempe portammo,
E stivaletta rossa nce cauzammo.




80.




Cartagene sta ccà. Li Cetatine
Tiro Cetà d’Agenore l’hà date.
Sto Paese è la Libia, e troppo fine
Sò ste gente a la guerra, e gran sordate,
Lo Spamfio regna ccà de le Regine
Dedone, che le granfe de lo frate
Sfujenno, appalorciaje semipe de pressa
Da Tiro ccà sta bona Prencepessa.

